Полацкая мужчынская і   жаночая гімназія
   
Мэта ўрока: пазнаеміць вучняў з дзейнасцю прыватных, усесасловых,  рознаканфесійных навучальных устаноў у пачатку XX ст., паказаць на прыкладзе жаночай і мужчынскай гімназій працэс азвіцця адукацыі ў Полацку ў пачатку ХХ ст. 
  
Галоўныя паняцці ўрока: саслоўе, канфесія, гімназія  (гл. дадатак № 1)

Гістарычныя асобы:  В.Ф.Рульковіус, І.Даўгоў.

        На дошцы запісаны: тэма, план урока, імены гістарычных асоб, асноўныя даты, паняцці.
 
Аб сталяванне ўрока: гісторыка-дакументальная хроніка г.Полацка, “Памяць” Мінск, “Беларуская энцыклапедыя”, 2002 г. Полацк, гістарычны нарыс.


   Форма правядзення: камбініраваны урок з элементамі  даследчай работы.
 
План
1. Агульная характарыстыка развіцця адукацыі ў Полоцку ў пачатку 
     ХХ ст.
2. Стварэнне і дзейнасць жаночай гімназіі.
3. Полацкая мужчынская гімназія.

Ход урока.
На пачатку урока аб’яўляецца тэма, мэта і задачы ўрока. Звяртаецца ўвага на тое, што вучні пачнуць вывучаць развіцце адукацыі ў Полацку на пачатку ХХ ст. 
Затым настаўнік нагадвае вучням, што яны павінны ўспомніць якую ролю раней адыгрывала адукацыя у Полацку.

                Пытанні для паўтарэння:

1. Якія навучальныя установы існавалі ў Полацку раней?
2. Якіх кіраўнікоў, настаўнікаў, вучняў гэтых навучальных устаноў Полацка вы ведаеце?
3. Які ўплыў на адукацыю аказала ўваходжанне Беларусі ў склад Расійскай імперыі?
4. Што значыць свецкі характар навучання?

 Перад разлядам новага матэрыялу настаўнік задае школьнікам пытанне для аналізу. Як можна характарызаваць развіцце адукацыі ў Полацку ў пачатку ХХ ст.? 
        Па першаму пытанню агульную характарыстыку развіцця адукацыі ў Полацку ў пачатку ХХ ст. дае настаўнік.



Агульная характарыстыка развіцця адукацыі ў Полацку ў
пачатку ХХ ст.
У канцы ХІХ ст. у Полацку меліся 4 спецыяльных навучальных установы – кадэцкі корпус, мужчынскае духоўнае вучылішча, настаўніцкая семінарыя, епархіяльнае жаночае вучылішча, народнае вучылішча, 2 царкоўна-прыходскія школы.
У гэты час разам з дзяржаўнымі ўзнікаюць і прыватныя школы.У 1904 г. у Полацку знаходзіліся 17 навучальных устаноў, у якіх навучаліся 1963 чалавекі. Але дзяцей школьнага ўзросту налічвалася 5 тысяч. Вынікам такога становішча было тое, што колькасць адукаваных жыхароў Полацка ва ўзросце ад 9 да 40 год па перапісу 1897 г. складала 39,6%.Толькі 3 з 17 навучальныя ўстановы мелі ўласныя будынкі, астатнія размяшчаліся ў наемных прыватных. У канцы ХІХ ст. сярэднюю і вышэйшую адукацыю мелі 4% насельніцтва. Усе яны былі выхадцамі з маемасных слаеў насельніцтва. У арганізацыі адукацыі існавала нацыянальная, рэлігійная і саслоўная дэскрымінацыя.
А зараз прасочым на прыкладзе мужчынскай і жаночай гімнізій, што сабой уяўляла сістэма адукацыі ў Полацку на пачатку ХХ ст. Паслухаем паведамленні вучняў ( даследчая работа вучняў, гл. дадатак № 2).

Праслухаўшы настаўніка і выступленні вучняў, школьнікі адказываюць на пытанне, якое было пастаўлена перад разглядам новага матэрыялу. Вучні павінны прыйсці да высновы, што ў пачатку ХХ ст. існуючая школьная сетка была недастатковай для горада, у сувязі з гэтым адукаванае насельніцтва складала 39,6%, а з сярэдняй і вышэйшай адукацыей - 4%. У адукацыі захоўвалася нацыянальная, рэлігійная і саслоўная дыскрымінацыя. Разам з дзяржаўнымі існавалі і прыватныя навучальныя установы.
        Замацаванне новага матэрыялу. 
        Тэкст з памылкамі ( дадатак № 3).
        Вынік урока.                                                 Шчарбянок В.Я., СШ № 13

Дадатак № 1

Асноўныя паняцці:
Канфесія – рэлігійны накірунак, веравызванне з ўласцівай яму абраднасцю.
Саслоўе – грамадская група людзей, якая мае спадчынныя правы і абавязкі.
 Полацкія гімназіі – навучальныя установы сярэдняга або павышанага пачатковага тыпу.

Дадатак №2

Полацкая жаночая гімназія
Полацкая жаночая гімназія пачала працавац 01.01.1903г. на базе прыватнага 5-класнага жаночага вучылішча, утрымальніцай якога доўгі час з'яўлялася В.Ф.Рульковіус.
Размяшчалася ў будынку, які арандавала ў Богаяўленскім манастыры (які захаваўся, знаходзіўся на ўсход ад Богаяўленскага сабора). Галоўным фасадам 2-павярховы будынак выходзіў на Ніжне-Пакроўскую вуліцу. З боку двара і Дзвіны ў будынка яшчэ і паўпадвальны паверх. 
З часам гімназія набыла ўчастак зямлі для будаўніцтва  уласнага будынка, але з-за недахопу сродкаў будаўніцтва не пачалося.
Жаночая гімназія з'яўлялася  сямікласнай навучальнай установай, мела 2-класнае падрыхтоўчае аддзяленне. У 1906 г. адчыніўся 8-ы педагагічны клас, пасля заканчэння якога выпускніцы атрымлівалі права займацца педагагічнай і выхаваўчай дзейнасцю. Гімназія ўтрымліваля за кошт казны, дапамогі ад гарадскога кіраўніцтва і збораў за навучэнне. У 1910 г. плата за навучэнне складала: з выхаванак падрыхтоўчага класа 55 руб., вучаніц 1-7 класаў – 65 руб. Ад платы за навучанне вызваляліся шэраг катэгорый гімназістак, у тым ліку догчкі выкладчыкаў гімназіі, некаторыя з малазабяспэчаных выхаванак і г.д. У 1-м паўгоддзі 1910 г. ад платы за навучанне было вызвалена 13% ад агульнай колькасці вучаніц. 
Пры гімназіі існавалі 2 бібліятэкі – фундаментальная  і вучнеўская, якія да 1910 г. налічвалі 1542 назвы і 3361 том. Камплектаваліся калекцыі па прыродазнаўстве, гісторыі, геаграфіі і маляванні; у фізічным кабінеце да 1911 г. налічвалася 123 прыборы. 
Заняткі ў гімназіі праводзіліся ў адну змену, пракцягласць урокаў складала 55 хвілін, перапынкаў – 5 хвілін. Вучэбная нагрузка была даволі значнай, асабліва для малодшых класаў, і складала 27 – 29 гадзін у тыдзень. Найбольшая ўвага ў гімназіі надавалася вывучэнню рускай мовы і славеснасці, матэматыкі, фізікі, замежных моў.
Прадметы, якія выкладаліся ў гімназіі, падзяляліся на абавязковыя і неабавязковыя. У 1910 г. да абавязковых адносіліся Закон Божы, руская мова і славеснасць, матэматыка, геаграфія, прыродазнаўчая гісторыя, гісторыя, фізіка, педагогіка, чыстапісанне, рукадзелле, спевы. Да неабавязковых прадметаў – нямецкая і французкая мовы, гігіена. 
Колькасць вучаніц у гімназіі часа дасягала 350. Сярод іх пераважалі прадстаўніцы гарадскіх саслоўяў. На 1.1.1904. сярод гімназістак дзеці двара і чыноўнікаў складалі 29,4 %, духавенства – 3%, гарадскіх саслоўяў – 63,4%, сельскіх  -  2,3%. У гімназіі навучаліся прадстаўніцы розных канфесій, разам с тым сярод іх пераважалі дзяўчыны праваслаўнага і іудзейскага веравызначэнняў, што адлюстроўвала канфесійны склад гараджан. У 1903/04 навучальным годзе вучаніцы праваслаўнага веравызначэння складалі 35,8%, іудзейскага – 50,2%.    
  Упраўляючымі (начальнікамі) Полацкай жаночай гімназіі прызначаліся дырэктары настаўніцкай семінарыі. Першым дырэктарам быў Я.І.Смірноў, пасля К.І.Ціхіміраў, М.Х.Сакалоў. Галоўнай наглядчыцай працавала В.Ф.Рульковіус. У 1911 г.  ў штат гімназіі ўваходзілі: кіраўнік, галоўная нагдядчыца, 5 законанастаўнікаў, 15 выкладчыкаў, 7 наглядчыц. У гімназіі працавалі выкладчыкі кадэцкага корпуса і настаўніцкай семінарыі М.Ласковіч, М.Бадзей, І.Даўгоў, А.Марэль, І.Мансветаў і інш. У 1918 г. гімназія была зачынена.
Полацкая мужчынская гімназія
1.7.1914 г. на пасаду дырэктара гімназіі быў прызначаны Аляксей Сяргеевіч   Яленеў. 24.7.1914 г. ў друкарні М. Фейгінава былі надрукаваны аб'явы аб прыеме прашэнняў у 1-я і 2-я класы Полацкай мужчынскай гімназіі на 1914 /15 навучальны год. Адрэстаўрыраваны і падрыхтаваны да заняткаў 3-павярховы каменны будынак на вуліцы Азараўскай (дом Ф.І.Стэфановіча) 30.7.1914 г. быў перададзены пад мабілізацыйны пункт у сувязі з пачаткам 1-й сусветнай вайны. Заняткі пачаліся 20.8.1914 г. ў будынку Полацкай настаўніцкай семінарыі (менш чым праз 2 тыдні пасля пачатку заняткаў дом Ф.І.Стэфановіча быў вернуты гімназіі, але цяпер акрамя яе ў будынку размяшчалася 1-е вышэйшае пачатковае вучылішча). Урокі пачыналіся ў 8.30 і заканчваліся ў 14.40. На 1.1.1915 г. у 2 класах гімназіі займаліся 74 вучні. Плата за навучанне складала 60 руб. у год. 15.8.1915 г. гімназіі была эвакуіравана ў Яраслаўль, у жніўні 1916 г. вярнулася ў Полацк, размясцілася ў доме Шпакава на вуліцы Верхне-Пакроўскай, у 2-павярховым будынку, арэндаваным для гімназіі гарадскім самакіраваннем за 1тыс. руб. у год. Ён быў нязручны для заняткаў і наступны, 1917 /18 навучальны год, гімназія (у якой было ўжо 302 вучні) размяшчалася разам з 1-м вышэйшым пачатковым вучылішчам ў доме № 4 па вуліцы Верхне-Пакроўскай. Сярод вучняў былі прадстаўнікі розных канфесій і саслоўяў, у т.л. 111 праваслаўных, 71 католік, 112 вучняў іудзейскага веравызначэння. Па саслоўях на канец 1917 г. найбольшую долю складалі дзеці мяшчан і рамеснікаў – 139 (46%), сялян – 63 (21%), дваран і чыноўнікаў – 53 (17%). Акрамя дырэктара ў мужзчынскай гімназіі быў яшчэ адзін штатны выкладчык, Філосаф Паўлавіч Аргіроўскі, які выкладаў рускую мову, гісторыю і геаграфію. Астатнія выкладчыкі былі сумяшчальнікамі. Гімназія забяспечвалася неабходнымі дапаможнікамі і літаратурай. На 1.1.1918 г. фундаментальная бібліятэка налічвала 619 назваў і 1457 тамоў, вучнёўская – 458 назваў і 566 тамоў. Было 392 адзінкі атласаў, глобусаў, гістарычных карт і карцін. Калекцыя мадэляў для малявання і чарчэння налічвала 71 прадмет. Фарміраваўся прыродазнаўчы кабінет, у якім было 290 заалагічных, батанічных і мінералагічных калекцый. 
Паводле рашэння настаўніцкага з'езда (Полацк, студзень1919) гімназія была рэарганізавана ў 6-ю савецкую школу, заняткі ў якой пачаліся 10.2.1919 г. 

 Дадатак №3 
Тэкст з памылкамі

1. У канцы ХІХ ст. у Полацку меліся 4 спецыяльных навучальных установы – езуіцкае акадэмія, мужчынскае духоунае вучылішча, настаўніцкая семінарыя, епархіяльная жаночае вучылішча, народнае вучылічша, 2 царкоўна-прыходскія школы.
2. Колькасць адукаваных жыхароў Полацка ва ўзросце ад 9 да 40 год па перапісу 1897 г. складала 39,6%. 
3. Полацкая мужчынская гімназія пачала працаваць 1.1.1903 г. на базе прыватнага 5-каласнага мужчынскага вучылішча, утрымальніцай якога доўгі час з'яўлялася В.Ф.Рульковіус.
4. Прадметы, якія выкладаліся ў гімназіі, падзяляліся на абавязковыя і неабавязковыя.
5. 24.7.1914 г. ў друкарні М.Фейгінава былі надрукаваны аб'явы аб прыеме прашэнняў ў 1-я і 2-я класы Полацкай мужчынскай гімназіі на 1914\15 навучальны год.
6. Паводле рашэння настаўніцкага з'езда мужчынская гімназія была зачынена ў 1919 г.     

